
Intervención do presidente do Parlamento de Galicia  como delegado rexio na festividade da Translación do Apóstolo Santiago


Festividade da Translación

30 de decembro de 2025
11.40 h.



Apóstol Santiago:


Acudo a ti, en representación de Su Majestad el Rey, para cumplir con la tradición instaurada en 1646 por la Corona de España y dar cumplida fe de la Ofrenda Nacional. Con ella recordamos la llegada a estas tierras, desde la lejana Jaffa, de tu cuerpo mártir, para abrir en Europa las puertas del cristianismo desde esta ciudad universal, meta y faro incombustible del Camino de Santiago.

Desde esta Catedral, a la que desde hace siglos acuden gentes llegadas de todas partes en busca de aliento y esperanza, invoco, Santo Apóstol, tu protección para Su Majestad y la Familia Real, y para todos los territorios de España. Acógelos bajo tu manto protector para que la prudencia y el acierto acompañen el ejercicio de sus responsabilidades como garante institucional del Estado.

Galicia, España y Europa, están en deuda con el Apóstol por arraigar en ellas un itinerario espiritual que a lo largo de los siglos las ha enriquecido en valores y culturas compartidas. España y Galicia han sido, y son, testimonio activo de aquella fructífera herencia apostólica impregnada de humanismo cristiano.

Santiago es desde la Edad Media símbolo de la vocación ecuménica que hizo de los caminos jacobeos la representación del espíritu de acogimiento, tolerancia y concordia que cristalizó en la forma de ser del pueblo gallego.

Uno de los padres del moderno europeísmo, Robert Schuman, dijo que el verdadero sentido de Europa era ser una “comunidad espiritual y cultural”. Y no cabe duda de que nuestra civilización moderna se alimenta de ese espíritu modelado a través de la herencia del Camino.

La tradición jacobea, que cada año confirman y se renueva con la llegada de tantos peregrinos a esta sede apostólica, proyecta al resto del mundo la vigencia y la utilidad de un legado cuyo origen se remonta a la traslación que hoy conmemoramos.

Pensando que nuns días estaremos na antesala da celebración do Ano Santo 2027, para min, e estou convencido de que tamén para todos os galegos e galegas, sería unha honra contar entre eses peregrinos que ata aquí se achegan coa visita da Súa Santidade o Papa León XIV. 

Súmome desde aquí ás invitacións que acertadamente xa se lle trasladaron, como a do noso arcebispo, para que, como xa fixeron varios dos seus antecesores, poida abrazar o Apóstolo.

Algúns poderían pensar que defender o espírito de diálogo, de concordia e de convivencia é unha mostra de debilidade nestes tempos incertos nos que medran a diario os actores e os discursos que banalizan estes valores universais e mesmo cuestionan os dereitos humanos.

Fago miñas aquí as verbas coas que El Rei Felipe VI saíu hai pouco tempo en defensa do multilateralismo fronte á multipolaridade como o instrumento necesario que nos permite rexernos por regras compartidas, “que ordenan a convivencia dos Estados, reducen a arbitrariedade e ofrecen mecanismos pacíficos, mantendo viva a aspiración dun sistema internacional sustentado na cooperación e non na forza”.

Nin o radicalismo nin a división son armas que nos permitan combater os ataques externos, moito menos cando a perda da cohesión se converte nun risco nunha Unión Europea que ten que proxectar unha única voz e reivindicar o seu protagonismo nunha nova configuración internacional.

Levounos séculos perfilar correctamente as liberdades das que hoxe gozamos nunha sociedade internacional ameazada agora polos desequilibrios dos conflitos bélicos enquistados e por unha polarización que quere contaminar o conxunto da sociedade.

Non hai moito que o Papa León XIV nos lembraba que agora, 50 anos despois da sinatura do Acta Final de Helsinki, na que 35 estados sentaron as bases para a distensión da Guerra Fría, é máis que nunca necesario custodiar aquel espírito, “perseverando no diálogo, reforzando a cooperación e facendo da diplomacia a vía privilexiada para previr e resolver os conflitos”. 

Foron calidades como a concordia ou a busca de espazos comúns de encontro as que tamén caracterizaron, hai 50 anos, o comportamento dos protagonistas do tránsito en España desde os anos escuros da ditadura á democracia. 

Para os que nos sentimos profundamente orgullosos de pertencer a familias de profundas conviccións cristiás, galeguistas e democráticas, sorprende que haxa actores entregados a escurecer egoistamente aquela etapa que vivimos e que, lonxe de idealizala, foi un logro xurídico e político, pero tamén cívico e social para todos nós.

Aquela experiencia e aqueles valores que cristalizaron despois na Constitución, no noso Estatuto e na posterior integración na Unión Europea, seguen a ser unha guía moi valiosa sobre a que reflexionar nunha axenda común que non se deixe levar polo desgaste das palabras.

O espírito do entendemento, o diálogo e a convivencia, como hai pouco sinalou a S. M. El Rei, seguen a ser os alicerces máis firmes para encarar o futuro e afrontar a crise de confianza que afecta a credibilidade das institucións. 

Correspóndenos preservar esa convivencia democrática porque ningunha  ditadura vai ser nunca mellor que unha democracia, por moi imperfecta que esta sexa.

Ante os desafíos dese futuro, que vén marcado por unha sociedade saturada de información, cunha sobreexposición que fai diana nos máis novos, temos que escoitalos e acompañalos sempre para que poidan fuxir dos adoutrinamentos e das opinións polarizadas.

Fomentar a súa autoestima e o pensamento crítico máis alá das pantallas dixitais é unha tarefa inaprazable para toda a sociedade. O pensamento crítico, tal e como o contempla a lexislación europea, convértese hoxe máis que nunca nunha ferramenta imprescindible para a súa autonomía persoal e nunha das habilidades máis valiosas que poden desenvolver.

É necesario que todos aqueles que teñen responsabilidades reflexionen xustamente, sempre a través do diálogo, na exploración de solucións coas que abordar unha das principais preocupacións da nosa xuventude e de toda a sociedade en xeral: o acceso á vivenda. 

Sexan benvidas todas as achegas que neste sentido contribúan a favorecer que, especialmente os máis novos e máis vulnerables, poidan superar as barreiras que lles impiden forxar a base dos seus proxectos de vida.

Diante destes desafíos, recorremos á confianza no Apóstolo noso patrón para que nos guíe na certeza e na oportunidade das nosas decisións e nos alumee para rectificar os nosos erros sempre que sexa necesario.

Neste final de ano, no que conmemoramos a túa chegada a estas terras, lembramos tamén a todas as galegas e galegos que este ano viron como o lume batía perigosamente nos seus pobos, nas súas paisaxes e nas súas vidas. Somos un pobo recio que afronta os golpes con estoicismo e dignidade e nos momentos difíciles facemos da solidariedade a nosa principal bandeira.

Como ourensán, non podo máis que agradecer aos meus paisanos e a todos os profesionais que afrontaron con valentía a vaga de lumes que escureceu as fragas e os soutos sobre as que volveremos plantar cepas, árbores e, con eles, futuro. 

Sentímonos orgullosos unha vez máis do seu exemplo e xenerosidade.

Debemos extraer leccións desa situación extraordinaria que nos tocou vivir o pasado verán, e aparcar a contenda política, para que non se volva repetir, e ofrecer desde as administracións solucións realistas. E, aínda que foi unha situación excepcional, tamén é ben certo que todos os anos afrontamos sucesos deste tipo.

A coordinación das administracións é clave cando estamos a falar da extinción e da protección dos núcleos de poboación, e melloraría sen dúbida se contásemos cunha  base permanente da Unidade Militar de Emerxencias (UME) no Centro Integral de Loita contra o Lume de Toén.

Dicía o noso petrucio Otero Pedrayo, do que o vindeiro ano conmemoraremos o 50 aniversario do seu pasamento tras o acordo unánime acadado no Parlamento, que “o home galego é a paisaxe, que o envolve e o penetra, que o explica e o define. Non se pode entender Galicia sen o sentimento profundo da terra”.

E garantir as comunicacións para que os nosos pobos non queden illados, forma parte das premisas básicas para asegurar a cohesión territorial, as oportunidades e mesmo unha vida digna para aquelas persoas que inxustamente se ven afectadas pola redución de servizos como o ferrocarril, que tan necesario lles resulta na súa vida cotiá.


Santo Apóstolo:

· Un ano máis pedimos ante este altar que remate o horror dos conflitos bélicos e calquera tipo de violencia que ameace a convivencia das familias e o dereito de nenas e nenos a desfrutaren da súa infancia.

· Intercede para que os nosos gobernantes e todos os responsables públicos fagan prevalecer a paz e os dereitos humanos que a todos nos unen nunha mensaxe de esperanza.

· Pedimos para que dunha vez por todas se desterren as lacras do acoso e a violencia machista, que nunca deben ser silenciadas nin contar coa complicidade de ninguén.

· Arreda de nós calquera síntoma de violencia, extremismo ou intolerancia en calquera das súas manifestacións.

· Acolle no teu seo os máis necesitados, os máis vulnerables e os enfermos, os pacientes da saúde mental e as súas familias, para que nunca lles falte unha man amiga, un apoio e unha esperanza.

· Inspíranos para que sexamos capaces de edificar unha sociedade máis solidaria que permita aos máis desfavorecidos superaren as dificultades económicas ás que se enfrontan.

· Pedimos polos nosos irmáns da emigración galega, afastados de nós pero eternamente presentes na memoria de todos os galegos e galegas.

· A carón deste sepulcro apostólico facemos votos para que os traballos que van desembocar na celebración do Ano Santo Xacobeo 2027 nos conduzan a unha celebración proveitosa na que conflúan todas as inquedanzas −relixiosas e laicas− que a todos nos enriquecen, e para que o noso Papa, León XIV, nos honre coa súa bendición desde esta catedral. 

· Que así sexa

